
Maklang a haipti painsanan talabal tu diganin, maaq tu tunhaan saak munTaitu tu laihli
gai, sadu ilaihli nata tu ludun, sinsusuaz, lumag, siin haiza-an mahansum sakun tu hivhiv a, malibuszang a
inaak tu is-aang tan-aun.

Usaduanin a inaam Bunun tu asanga! Haiza masanaaq tu dakus, gavutaz, lingkii siin gadupaz tu lukis,
mabailulu tal-i-ia ihaan inaam tu asang.

Mamau-nang gana tais-aan! Nitu gansiap tu maaq inaita tungquvali tu kaunun? Lauqu haiza
maitulkuk, sanglavqudu, gaising siin maibabu? Qadang al maqgtu saak muskun intaa, ihaan quma
sanvaliun, kuzakuza, isnangu sasasluan a, muskun tais-aanta ma-un i
pitutunguvali tu kakaunun.

Qaitu, madia a tkisilazan tu tamatina, ni-in maqtu makusia madauzung tu Bunun galing pababazbaz,
nii amin a uvavazaz tikistun tu pasnanava-an, maqgtu silili-an i malasBunun siin mapasnava i malasBunun.
Maku-ag mapinhaiza uvavaz-aztun mapasnava i malasBunun tu dangi-anan, lauqu nasiati mastaan

kasalpuun siin kasugbungun iliskinun tu sinkuzakuza, aupa uka-in imita maqtu antatalaan tu gani-anan.

